
Evviva ô poæ de Diego e de Fernando!

Da un’atra parte rispondeiva ô Lori;

Evviva l'ammiraglio venerando

Degno d’applausi e d’immortali allori!

O Roschillo ô l’andava replicando;

E infin mille atri papagalli a cori

Criavan façendoghe eco a ciù ripreise:

Viva Colombo ô sommo Eroe zeneise!

Intrando poi ne-ô prôu se gh’appægiavan

Di oche, di añie e di cigni i complimenti,

Che sciortindo da-i laghi ô salûtavan

Co-i so canti monotoni e stridenti;

E a righe lunghe e drite camminavan

Cö collo e ô becco bassi e riverenti

Ninnandose in scë sampe cô de rêusa

A formâghe a-ô passaggio uña gran crêusa.

E parpelette se veddeivan sbatte

E äe frattanto a mûggi, a nûvie in aia;

E allargâse con schersci e gïi, che matte

Paivan per l'allegressa straordinaia,

Sorve Colombo tutte ûnie e compatte;

Scicchè uña vaga tenda immaginaia

A disegni e recammi colorii

Ve paivan quelli insetti insemme ûnii.

Ma i ûranie e saturnie e atre de classe

Ciù distinta e mirabile fra lô,

Che pâ che a stessa Venere a e formasse

(Son tanto belle!) pe demoâ l’Amô,

Sgûando de so compagne un pö ciù basse

Formavan sorve ô gran Navigatô,

Posto e figûa cangiando ogni pittin,

Sfere, aureole, coroñe e bardacchin.

